
				এই পাতাটির মুদ্রণ সংশোধন করা প্রয়োজন। 
উৎস
বর্ণনা আর করছি নে। খাবারগুলির সম্পূর্ণ সদ্ব্যবহার করলাম, যাতে রাত্রিতে আর খেতে না হয় ।
দেখতে দেখতে সন্ধ্যা হয়ে এল। তখন আর কি, মহাসংগ্রামের বেশ। জামার হাতা গুটিয়ে কোমরে তোয়ালে জড়িয়ে, বিয়ের আসরে নেমে পড়লাম। কাজ যত করি না করি, দৌড়িয়ে চেচিয়ে বাড়ীটাকে একেবারে সরগরম ক’রে ফেললাম। হরেন্দ্রবাবু একবার আমার পিঠে হাত বুলিয়ে বললেন-এই ত চাই বাবা । আমার দীনেশ একাই এক সহস্ৰ । গর্বে আমার বুক ফুলে উঠল। তখন আরও আগ্রহের সঙ্গে দৌড়াদৌড়ি আরম্ভ করলাম।
সাড়ে আটটার সময় বর এল। মেদিনীপুর সহর হ’লে কি হয়, এখনও পাড়াগায়ের মতই ব্যবস্থা ! শ’খানেক এসিটিলিন আলো, পােচ সাত দল বাজনাদার, দিশী ব্যাণ্ড, ব্যাগপাইপ | ভাগ্যি বরকে যাত্রার দলের রাজা সাজিয়ে আনে নি, আর তাঞ্জামে চড়ায় নি । বড় একখানা ফিটন গাড়ীতে বর এল, ধুতি জামা চাদরে।
আরে রাম কহো মা ! বীর দেখেই আমি অবাক! আমি মনে করেছিলাম, কে না কে বর! তা’ নয় মা । তুমিও যে তাকে চেন ; আমাদের বাড়ীতে সে কতবার এসেছে। বর হচ্ছেন আমার প্রেসিডেন্সী কলেজের সহপাঠী কল্যাণকুমার।
মা বললেন, তাই না কি, কল্যাণের সঙ্গে শ্ৰীপতির বোনের বিয়ে হ’ল ! ছেলেটী বেশ। খুব ভাল হয়েছে।
আমি তখন এগিয়ে গিয়ে বললাম, কিরে কল্যাণ, তুই বর ! যাক, এতদিন পরে তোর শালা হ’তে হ’ল !
কল্যাণ হেসে বলল, তুই এখানে কি ক’রে এলি দীনেশ ?

